
 

 

 
 

Pou Piblikasyon Imedya: 17/01/2019  GOUVÈNÈ ANDREW M. CUOMO 
 
 

GOUVÈNÈ CUOMO ÒDONE AJANS ETA POU EDE ANPLWAYE AN KONJE KI 
AFEKTE ATRAVÈ ARÈ GOUVÈNMAN FEDERAL KI PI LONG NAN ISTWA ETAZINI  

  
Mande DOL pou akselere tretman aplikasyon ak etann orè sant apèl pou 

anplwaye k ap chache benefis asirans chomaj  
  

Benefis asistans piblik pou lwaye, pwovizyon ak sèvis kapab disponib pou 
anplwaye ki an konje ak moun k ap travay san yo pa resevwa peman atravè OTDA  
  
  
Gouvènè Andrew M. Cuomo jodi a te mande ajans eta a pou ofri sipò bay anplwaye 
federal ki afekte atravè arè gouvènman federal la ki kounye a depase rekò pou arè 
gouvènman ki pi long nan istwa Etazini. Gouvènè a te mande pou Depatman Travay 
(Department of Labor, DOL) Eta New York ofri sipòt adisyonèl pou anplwaye k ap 
chache benefis asirans chomaj epi Biwo pou Asistans Tanporè ak Andikape Eta a 
(Office of Temporary and Disabiility Assistance, OTDA) vini ede moun k ap travay san 
yo pa touche pou yo aplike ak resevwa benefis asistans piblik.  
  
“Li derezonab pou Prezidan an kenbe an otaj salè ak mwayen ekzistans Ameriken k ap 
travay di paske l ap eseye avanse yon pwogram politik ki gen layèn epi ki retrograd”, 
Gouvènè Cuomo te deklare. “Pandan administrasyon federal la ap mache sou do 
anplwaye yo, Eta New York ap kanpe pou ede yo nan nenpòt fason nou kapab. Mezi sa 
yo pral asire anplwaye federal ki an konje nan New York resevwa sèvis rapid ak 
pèsonalize espesyal pou yo ka jwenn benefis filè pwoteksyon vital yo bezwen pandan 
tan difisil sa a.”  
  
“Nou pa ta dwe ap jwe politik sou kesyon kite yon gouvènman ouvri ak fonksyone”, 
Gouvènè Adjwen an Kathy Hochul te deklare. “Lavi moun an je chak minit arè 
federal la kontinye. Pou ede Nouyòkè k ap travay di ki afekte atravè arè ki pi long nan 
istwa a, ajans eta yo pral ofri asistans, benefis ak sipò yo bezwen pandan gouvènman 
federal la refize ba yo salè yo.”  
  
Yo te mande Depatman Travay pou akselere tretman aplikasyon asirans chomaj epi 
etann orè nan Sant Apèl la. Gouvènè a te mande tou pou Depatman Travay kolabore 
ak sendika federal pou asire manm yo rete okouran de benefis sa yo.  
  
Anplis, kèk anplwaye federal an konje oubyen anplwaye federal ki kontinye ap travay 
men ki pap resevwa chèk yo ka kalifye tou pou asistans ijans pou ede yo satisfè 
bezwen debaz atravè Biwo pou Asistans Tanporè ak Andikape eta a. Menm fanmi ki pa 
tradisyonèlman kalifye pou asistans piblik kapab vini kalifye pou asistans a kou tèm pou 
ede peye lwaye oubyen achte manje si yo pa gen resous yo imedyatman disponib 
devan yo akoz pèt revni. Kèlkeswa moun ki enterese nan resevwa èd sa a oubyen 



 

 

aprann konsènan pou ki pwogram yo kapab kalifye, nou ankouraje yo pou yo vizite 
https://otda.ny.gov/programs/apply/ oubyen ale nan depatman lokal pou sèvis sosyal 
oubyen Sant Travay Vil New York (New York City Job Center).  
  
Si ou se yon Nouyòkè ki afekte atravè arè federal la, ou kapab kalifye pou benefis 
asirans chomaj atravè Depatman Travay Eta New York. Pou wè si w kalifye oubyen pou 
aplike pou benefis rele nan 1-888-209-8124 epi ou pral kapab pale ak espesyalis 
Depatman Travay ki ka ede w pou jwenn vit benefis ou bezwen yo. Sant apèl la ouvri 8 
a.m jiska 7 p.m., Lendi pou rive Vandredi. Ou ka aplike tou atravè sitwèb DOL la: 
https://labor.ny.gov/ui/how_to_file_claim.shtm.  
  
Si w enterese pou aprann plis pou jwenn opòtinite travay tanporè oubyen a tan pasyèl 
vizite Sant Karyè Depatman Travay la nan zòn ou an oubyen rele 1-888-469-7365. 
Oubyen ou ka ale sou sitwèb la nan www.labor.ny.gov.  
  
Komisè Depatman Travay la, Roberta Reardon, te deklare, “Arè sa a se yon detrès 
pou anplwaye federal, men erezman gen benefis ki disponib pou ede yo travèse 
moman difisil sa a. Ajans nou yo kontinye kanpe pre pou ede kòlèg travay nan 
gouvènman nou an. Kontakte nou---nou la pou nou ede w”.  
  
Komisè Biwo pou Asistans Tanporè ak Andikape an Samuel D. Roberts te 
deklare, “Anplwaye federal ki negativman afekte atravè arè gouvènman kontini an dwe 
konnen yo kapab kalifye pou asistans pandan yo fòse yo pou yo rete san chèk yo. Li 
enpòtan pou yo kontakte depatman lokal pou sèvis sosyal yo pou dekouvri ki asistans ki 
kapab disponib pou yo”.  
  
Le 14 Janvye, Biwo pou Asistans Tanporè ak Andikape nan Eta New York te anonse 
majorite benefisyè avantaj Pwogram Asistans Nitrisyon Siplemantè (Supplemental 
Nutrition Assistance Program, SNAP) pral resevwa benefis konplè Fevriye yo pi bonè 
akoz arè kontini gouvènman federal la. Benifisyè aktyèl SNAP ka resevwa benefis 
Fevriye yo nan Jedi, 17 Janvye. OTDA te mande tou pou benefisyè SNAP k ap resevwa 
benefis yo bonè pou yo ranje bidjè yo an fonksyon de sa akoz ensètitid ki kreye atravè 
arè federal la. Gen plis enfòmasyon ki disponib isit la. 
  
Anplis, Komisyon Sèvis Piblik (Public Service Commission) nan Eta New York te 
anonse jodi a prensipal konpayi elektrik ak gaz nan New York ap aplike pratik peman 
espesyal pou kliyan ki an konje epi pou moun k ap travay san resevwa peman akoz arè 
gouvènman federal la. Prensipal konpayi sèvis piblik nan Eta a te angaje yo pou yo ede 
anplwaye federal ki ka ap sibi difikilte finansye ki rann li difisil pou yo peye fakti enèji yo 
pandan arè gouvènman an, kenbe pwovizyon sa yo an plas pou dire arè a epi jiskaske 
yo resevwa peman.  

